
Undersøkingar av koloradoedelgran på Vest- og Austlandet 
i 2008 tydar på at kreftsoppen Nectria sp. er svært aggres‑
siv på denne edelgranarten. Det vert planta relativt lite ko‑
loradoedelgran, så som regel finn ein berre solitære tre i 
nokre få hagar og grøntanlegg. Meir urovekkjande er det at 
vi i 2008 også fann store skadar på grunn av Nectria sp. på 
fjelledelgran i Nordskogen på Ås, då det vert satsa stort på 
denne trearten i norsk juletredyrking.

Funn av Nectria sp. 
Nectria fuckeliana er rapportert på vanleg gran (Picea abies), lerk 
(Larix leptolepis poda på L. decidua) og furu (Pinus sylvestris) i Noreg 

(Roll-Hansen & Roll-Hansen 1997), men gjer ikkje nemneverdig skade 
på skog. Frå Canada har Funk (1981) rapportert at N. fuckeliana kan 
føra  til at heile tre av fjelledelgran (Abies lasiocarpa) daudar.

Ved nokre få høve dei siste åra har vi sett daude skot og sår med 
kvaeutflod på prøvar av fjelledelgran frå juletrefelt. Dette er typi-

Fig. 1 Sterkt skadd fjelledelgran (Abies lasiocarpa) etter angrep av Nectria sp. Trea står i Nordskogen på Ås der dei, som innfelt 
bilete syner, snart har stått i 40 år. Foto: V. Talgø

ske symptom ved angrep av Nectria sp., men vi fann ikkje dei ka-
rakteristiske raude sporehusa som soppar i slekta Nectria dannar. 
Heller ikkje etter at prøvane låg fuktig ved romtemperatur i fleire 
dagar såg vi teikn til Nectria sp. No i vekstsesongen 2008 har vi sett 
omfattande skade av Nectria sp. på koloradoedelgran (A. concolor) 
(Talgø et al. 2008). På dei fleste prøvane av koloradoedelgran har 
det heller ikkje vore teikn til raude sporehus, men vi har isolert 
soppen ved å skjera ut vevsbitar frå kreftsår og leggja dei på eit 
kunstig vekstmedium (agar).

På grunnlag av funna på koloradoedelgran undersøkte vi fjelledel-
gran i Nordskogen på Ås i oktober 2008 og fann til dels store ska-
dar på desse trea (Fig. 1). Ein del kvistar var fulle av raude sporehus 
av Nectria sp. (Fig. 2). Bortsett frå på fjell- og koloradoedelgran vart 
det også funne sår og sporehus på sibiredelgran (A. sibirica) og kr-
eftsår på vanleg gran (Picea abies) i Nordskogen. Vi har også nyleg 
mottatt ein prøve av skadd sitkagran (P. sitchensis) frå Fredrikstad. 
Isolering frå alle desse treartane resulterte i vekst av kvite sopptrå-
dar (mycel) som truleg er Nectria sp., men før det vert danna sporar, 
kan vi ikkje vera heilt sikre. 

Etter funna av Nectria-sporehus på fjelledelgran på Ås, fekk vi til-
sendt ein prøve av fjelledelgran frå eit juletrefelt i Nord-Trøndelag, 
der vi i 2006 observerte symptom (Fig. 3) som vi i etterkant meiner 
kan ha skuldast Nectria sp. I 2006 fann vi berre Sclerophoma sp. på 
desse trea, men det kan ha vore ein sekundær skadegjerar. Også frå 
denne prøven voks det  fram ein kvit, Nectria-liknande kultur som 
det enno ikkje er danna sporar i. 

Biologien til soppen
Soppen har to sporestadium; konidiesporar (ukjønna) og askos-
porar (kjønna). Det ukjønna stadiet vert kalla Cylindrocarpon sp. 
Det er dette stadiet som veks fram på agar som kvitt mycel. Koni-
diesporane vert danna  i mycelet. Det kjønna stadiet er dei raude, 
runde sporehus som er klart synlege i Fig. 2. Dette stadiet vil etter 
kvart også dannast nedi det kvite mycelet på agar, men konidies-
porane vert danna først. Askosporane vert utvikla inni sporehusa. 
Både konidiane og askosporane spreier seg gjennom heile vekstse-
songen i fuktig vær; konidiesporane med vassprut og askosporane 

med vind. Nectria spp. angrip ofte skadde planter som står tett og 
skuggefullt. Når trea nærmar seg hogst i juletrefelt vert det som 
regel trongt om plassen og tett og fuktig i baret. Dessutan er det 
vanleg å såra trea ved oppstamming. Truleg bør oppstamminga 
berre føregå når det er minimal fare for infeksjon, det vil seia i 
vinterhalvåret under ein frostperiode.

Vidare arbeid
Nectria sp. frå fjelledelgran skal til sekvensering (DNA-analyse). 
Truleg inkluderar vi også isolat frå dei andre bartreartane.
Vi skal også køyra eit laboratorium fungicid-forsøk for å få ein in-
dikasjon på kva soppmiddel som kan vera verksamt mot soppen. 
Nectria–isolat frå både fjell- og koloradoedelgran frå Nordskogen 
på Ås skal inkluderast.

Vidare skal vi gjera eit smitteforsøk med Nectria sp. på fjelledelgran 
i eit vekstkammer ved Bioforsk Plantehelse på Ås.

Vi er interesserte i tilbakemelding dersom skadane vi omtalar i 
denne artikkelen vert observert på fjelledelgran i juletrefelt (ven-
che.talgo@bioforsk.no).

Fig. 2 Sporehus av Nectria sp. på ei grein av fjelledelgran 
(Abies lasiocarpa) frå Nordskogen på Ås. Oktober 2008. Foto: 
V. Talgø

Fig. 3  Fjelledelgran (Abies lasiocarpa) med symptom som 
liknar det ein ser ved angrep av Nectria sp. Biletet er tatt 
i eit juletrefelt i Nord-Trøndelag i oktober 2006. Frå ein ny 
prøve frå dette feltet i oktober 2008, voks det fram ein kultur 
som likna Nectria sp., men identifiseringsarbeidet er ikkje av-
slutta enno. Foto: V. Talgø


